
PERKAHWINAN TANPA
KEBENARAN

Perkahwinan merupakan fitrah semula jadi yang dilalui oleh
setiap manusia. Islam mensyariatkan perkahwinan untuk
memelihara jalur kehidupan keturunan serta bersesuaian
dengan fitrah kejadian manusia. Firman Allah SWT dalam surah
al-Rum ayat 21 yang bermaksud:

Dan di antara tanda-tanda kekuasaan-Nya ialah; Dia
menciptakan untukmu isteri-isteri dari jenismu sendiri, supaya
kamu cenderung dan merasai tenteram kepadanya, dan dijadikan-
Nya di antara kamu rasa kasih dan sayang. Sesungguhnya yang
demikian itu benar-benar terdapat tanda bagi kaum yang berfikir.

(al-Rum: 21)

Dalam firman yang lain, Allah SWT menyatakan bahawa
Islam  mensyariatkan  perkahwinan berasaskan kepada
peraturan yang jelas untuk menjamin kesejahteraan masyarakat
yang berperadaban tinggi. Gambaran ini dinyatakan dalam
surah al-Nahl ayat: 72 yang bermaksud:

Dan Allah menjadikan bagi kamu dari diri kamu sendiri pasangan-
pasangan (isteri), dan dijadikan bagi kamu dari pasangan kamu,
anak-anak dan cucu-cicit serta dikurniakan kepada kamu dari
benda-benda yang baik lagi halal.

(al-Nahl: 72)



Perkahwinan Tanpa Kebenaran

Perkahwinan yang dilaksanakan bertujuan  untuk
mewujudkan kehidupan rumah tangga yang bahagia dan
harmoni serta mendapat kerahmatan daripada Allah SWT.
Pengertian perkahwinan dalam Islam merujuk kepada suatu
akad atau persetujuan calon suami dan calon isteri untuk
menjalani kehidupan bersama melalui proses kontrak ijab
dan qabul. (Nashruddin Thoha, 1967). Walau bagaimanapun,
perkara yang perlu diketahui dan difahami oleh manusia dan
masyarakat ialah akad nikah tersebut tidak sekali-kali sama
seperti akad jual beli antara suami dan isteri. Pada zahirnya,
akad nikah itu merupakan perjanjian dan ikatan lahir batin di
antara seorang lelaki dengan seorang perempuan dalam suatu
rumah tangga yang bahagia. Kesahihan akad bergantung
kepada pematuhan terhadap rukun-rukun dan syarat-syarat
yang telah ditentukan dalam figh munakahat.

Keperluan untuk hidup secara berpasangan merupakan
naluri semula jadi manusia dan juga makhluk hidup yang lain.
Bahkan, setiap sesuatu yang diciptakan oleh Allah SWT itu
diciptakan secara berpasang-pasangan, sebagaimana yang
dirakamkan dalam surah al-Dhariyat ayat 49: yang bermaksud:

‘dan segala sesuatu Kami ciptakan berpasang-pasangan supaya
kamu mengingat kebesaranNya.”

(al-Dhariyat : 49)
Melalui hidup berpasang-pasangan itulah akan melahirkan

keturunan manusia, sebagaimana yang ditegaskan dalam al-
Quran surah al-Nisa’ayat 1yang bermaksud:



